
DALMAR: Taariikh Nololeedkii Ibraahin Ismaaciil Uurcad1 (Qayb 3) 

CUTUBKA 3aad 

Guryanoqosho I 

Laas Qoray markii aan gaaray, ayaan go’aansaday in aan xeebta ku lugeeyo oo Cadcaddo iyo 
xigtadaydii deggananyd aado. Maalin gelinkeed markii aan sii socday, ayaan helay nin aan 
isku cid ahayn. Xoogaa timir ah ayuu i siiyay oo ii tilmaamay halkii aan reerkayagii ugu 
hagaagi lahaa. Duhurkii ayaan gaaray Gacan aniga oo gaajo iyo harraad la il daran. Waxa ay 
ahayd maalin milicdu aad u kulushahay. Waxa aan u tegay ninkii tuulada ugu qanisanaa oon 
wayddiistay in uu wax uun cunno ah i siiyo. Waa uu ii diiday innaba. Xil iyo xoolo waxaa iga 
dhacay waxa ay ahaayeen saddex furin [go’ yar] oo bafto duuga ahaa. Mid dhexda ayuu iigu 
xirnaa, mid garbaha ayaan ku sitay, kan kalena waa ii duubnaa [madaxa]. Midkood ayaa waxa 
aan siiyay mid ka mid shaqaalihi ninka maalqabeenka ah oo iigu bedelay nus-rodol timir ah. 

Halkii ayaan ka sii dhaqaajiyay aniga oo xeebta raacaya. Habeenkaa waddada ayaan sii 
dhaxay. Subaxii dambe ayaan Cadcaddo oo aan saaxiibbo badan ugu tegay gaaray. Waxaa ka 
mid ahaa dadkii aan kula kulmay halkaa ninkii markii aan Cadan joogay aan hooyaday afarta 
rubiyadood ugu soo dhiibay. Waxa uu ii sheegay in aanu lacagtii hooyo u gayn waagii, 
waxaana uu ii celiyay rubiyad aan markiiba xoogaa bariis ah siistay. Halkaa ayaan isagana 
kula kulmay ina adeerkay oo iiga warramay halka reerkayagii deggenyahay. Isagii ayaan 
annaga oo bariiskii sidanna is raacnay. Habeenkii jidka ayaan ku sii dhaxnay oo saddex 
aqoolood oo bariis ah karsannay.  

Ugu dambayn waxa aannu gaarnay Xulya. Halkaa ayaan u tagnay walaalkay Cabdille oo 
waab yar hurda. Waa naafo (jiis), dhinac ayuu u yiil, madaxuna waa u dednaa. Markii aannu u 
soo galnay ayuu daymmo murugo leh nagu dhugtay. Illaa waa nin aan cidina u soo gelin, 
marka laga reebo xaaskiisa iyo gabadhiisa oo caanaha u keena. Waa uu na salaamay 
”Asalaamu Calaykum.” Markaa ayaa ina adeerkay inta gacanta igu taagay isagii wayddiiyay 
”ninkan ma garanaysaa?” Jawaabtiisu ”maya” ayay ahayd. Ina adeerkay ayaa markaa ugu 
celiyay ”waa wiilashii aabbahaa midkood”. Markaa ayuu la soo booday ”ma Ibraahin baa!” 
Wuxuu ugu jawaabay ”haa, waa isagii.” Alla farxad waynaydaa in aan dib isu aragno 
subaxaa! Oo maxaa waxyaalo aannu ka sheekaysanno naga buuxay! Waagii, toddoba sano ka 
hor, ayuu isla markii uu maqlay in aan reerkii ka baxsaday geed gaaban iyo mid dheerba u 
fuulay raadintayda, ninkii doonidiisu Cadcaddo iga soo qaadday ee Cadan i keenay iyo isaga 
mid xun baa ka dhex dhacday aniga dartay. Ilaa waagaa meel aan jiro iyo in aan dhintay ama 
noolahay midna kama uu war hayn. Markan aan kulmaynno, isaga col Majeerteen ah ayaa si 
xun u dhawaacay oo tummaatiyihii ay la dhaceen ay korkiisa ka muuqdaan. Rasaas midkood 
ku ridayna inta lawga ka haleeshay ayay naafo aan ka soo kabasho lahayn ka dhigtay. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1	  Uurcad:	  Naynaastii	  Ibraahin	  Ismaaciil	  loo	  yiqiin.	  Waxaa	  ii	  xaqiijiyay	  Xaaji	  Khaalid	  Ibraahin	  Ismaaciil	  oo	  aan	  

Geeliisii laba tuldood ma aha ee intii kale oo dhan waa laga dhacay. Waxaase u jooga soof ari 
ah (ido iyo riyo). Naafanimada darteed, hadda waxa uu degay Xulya (xarun ganacsi oo lagu 
kala iibsado faleenka). Waxaa markaa ka dhisan siddeed ilaa sagaal aqal. Xaaskiisa ayaa 
halkaa caanaha ugu keenta. Waxaa kale oo u joogay gabar iyo wiil yaryar oo uu dhalay. 

Labadii tuldood xilkoodii ayaan kala wareegay oo la joogay. Muddo ka dib ayaa carrigii 
abaari ka dhacday oo inta daaqii dhammaaday tuldihii wiiqmeen. Sidaa awgeed ayuu 
walaalkay soo jeediyay in aan tuldaha u geeyo seeddigii oo geel uu lahaa carriga daajinayay 
muddo bil ah.  

Hadda waxa aan ahay nin u bartay cunno magaalo oo aan quudkan caanaha uun ah qabanayn. 
Sidaa darteed ayaan aayar aayar u sii tabar darreeyay. Taa waxaa ii dheeraa aniga oo meesha 
joogitaankeeda aan ku qanacsananyn.  Waxa kale oo aan iyana ka walwalsanaa dharkii aan 
sitay oo iga duugoobay. Sidaa awgeed ayaan is lahaa Cadcaddo tag oo ninkii aan saddexda 
rubiyadood ku lahaa ka dalbo rubiyad kale si go’ aan xirto u siisto. Sidaa awgeed ayaan 
goostay in aan tago. Intii aanan tegin se Xulya ayaan soo maray oo walaakay Cabdille caano u 
geeyay. Walaalkay aad ayuu uga carooday in aan geelii ka imid. Markii aan u sheegay in aan 
Cadcaddo aadayana waa uu sii xanaaqay oo i ogeysiiyay haddii aan sidaa yeelo in aanan dib 
ugu soo noqon.  

Waa ka tegay oo xoogaa waddada ku sii daahdaahay si aan xabag aan cuno u sii gurto. Markii 
aan Xulya in door ah ka soo socday oo aan dhul cidla ciirsi la’ ah marayo ayay igu dhalatay 
khatarta carrigu leeyahay. Ciidammadii Maxammad Cabdille Xasan ayaan carriga faro kulul 
ku haya iyaga oo wax alla wixii ka hor yimaada cagta marinaya, rag, dumar, yar iyo wayn. 
Cagaha ayaan wax ka soo deyay. Haddii Xulya aan duhur ka soo tegay, Cadcaddo waxaan soo 
gaaray maqribkii. Socdaal maalin dhan qaadan lahaa ayaan hal gelin oo qura kaga baxay.  

Markii aan imid ayaan ninkii aan daynta ku lahaa isku sii daayay. Waxa uu i soo siiyay laba 
rubiyadood iyo bar aan u baahnaa si aan laba yaardi oo bafto ah ugu iibsado. Mar kale, aniga 
oo gaajo naf la ah ayuu i siiyay bariis u dhigma rubiyad. Ugu dambayntii rubiyaddii iigu 
hartay ayuu haddana ii soo ceshay. Markii intaa yaraydi iga idlaatay ayaan bilaabay in aan 
shaqo raadsado, maxaa yeelay waa ka xishoonayay in meel la iga wada yaqaan aan ka 
dawarsado. Waxaan la kulmay nin ina adeerkay ah iyo wiil uu adeer u yahay oo u socda in ay 
maydi ka soo guraan oogo noo dhowayd oo la yiraahdo Buurta Habarta ah [ama Buurta 
Habarticaa?]. waxa aan ka codsaday in aan raaco, waana ay iga yeeleen. Xoogaa haruur ah 
inta sii qaadannay ayaannu buuraha qabannay. Dhirta Yagcar-ku waxa ay ka baxdaa qararka, 
waana waxa kaliya ee iskood u baxa ee la kala leeyahay carrigan. Dhirta noocan ah meesha ay 
ku yaallaan ba dhammaantood reerayow ayaa guud ahaan leh. Dhirtaasi waxa ay saartaa wax 
la yiraahdo xiji.  

Heshiiska aan meeshaa kaga shaqaysanno waxa uu ahaa sidan: wixii aannu soo gurno kala bar 
waa in uu qaataa ninka dhirta iska leh, inta soo hartana saddexdayada soo guray ayaa kala 

qaybsananaya. Dhirta xijiga bartankeeda waxaa ku yiil gale aannu degganayn. Meeshaa 
ayaannu xabagta ku kaydasan jirnay si aanay roobka ugu qoyin. Halkaa ayaan iyana seexan 
jirnay oo laba aqoolood ku cuni jirnay, xigsinta oo ahayd shan saac barqadii iyo tan xigtay oo 
ahayd toban saac galabtii. Aqoolahayagu waxa ay ahaayeen kibis haruur aannu ku tookaysan 
jirnay dubiddeeda. Mid ayaa sii diyaarin jiray oo sii bislayn jiray inta labada kale ay xijiga soo 
gurayaan. Galaha waxaa noo yiil maxdin duqoobay oo haruurka lagu ridqo. Maxdinkani waa 
uun dhagax sallax ballaaran ah oo inta haruurka lagu dul daadsho mid kale oo dhululubo ah 
inta lagu dul qabto hore iyo gadaal loogu maarmaarriyo. Marka haruurku inta la doonayo uu 
daqiiq noqdo ayaa inta biyo lagu daro la rafaajiyaa [la cajimaa, xashaa ] oo markaa saddex 
kubbadood oo mire qumbe lale’eg laga dhigaa. Intaa dabkii waa sii shidmayaa. Isla marka 
ololku ka dhaco oo dhimbiluhu casaadaan, ayaa kubbadihii la dul saarsaaraa dhimbilihii ilaa 
dhanka hoose ay ka yara gubtaan. Dabadeed dhanka kale ayaa loo geddiyaa. Marka ay labada 
dhanba gal adag ka yeeshaan, ayaa dabkii laga soo saaraa oo inta la burburiyo oo biyo lagu 
daro haddana si qumman loo sii xashaa. Dabadeed saddex cagfood oo balballaran ayaa laga 
sameeyaa oo midkiiba ballacu hal inji yahay culayskuna ilaa nuskiilo in wax yar ka sarraysa. 
Hawshani inta ay socoto dabka ayaa la qoryo-raacinayaa, waa xasilay haddana oo mar kale 
dhimbilo casaaday noqday. Markan inta la faarfaaro ayaa cagfihii bartanka loo dhigayaa oo 
inta raranka lagu rogo dhimbilihii dushaa lagaga sii dhoobayaa. Halkaa ayaa muufadii loo 
daynayaa muddo ilaa saacad barkeed ah. Dabadeed ayaa inta la soo saaro oo la jafo kulaylka 
lagu cunaa2.  

Labadii aqoolood ee ugu horreeyay waxaa noo diyaarshay labadaydii jaal. Maalintii xigtay 
kalkaygii ayay ahayd in aan ”guriga joogo” oo cunnada diyaarsho. Waa ku dhici waayay in 
aan labadaydii jaal u sheego in meel laga maro aanan aqoon waligayna aanan samayn. Si 
diricnimo leh ayaan hawshii intii karaankayga ahayd u qaabbilay. Maxayse kuugu taal, waxii 
aan sameeyay khasaare mug leh ayaa laga dheefay. Hawsha la ii xilsaaray xoog iyo xeelad 
midna uma aanan lahayn. Markii saaxiibbaday oo xijigii ku hilan soo noqdeen iyaga oo sidii 
ay subaxii oo dhan qararka u tafayeen daal bestood la ah, muuqaal murugo leh ayay indha ku 
dhufteen. Halkii ayaan wali fadhiyaa oo maxdinkii la xarbiyayaa. Hore iyo gadaalba waa isku 
deyay in aan bal wax uun ridqo wax se kama naasacaddaadaan. Haruurkii ardaaga oo dhan 
ayuu bilqanyahay oo quraanyada is dhaadhaafaysaa ku mashquulsantahay in ay 
bakhaarradeedii hoose u sii rarato. Waxa aan sugayay canaan kulul laakiin ilma adeertay 
anigii ayayba inta iga naxeen ii garaabeen. Si geesinimo leh ayay inta hawshii ula wareegeen 
iyagii muufadii noo diyaarsheen. Waa iska caddayd in aan culays ku ahay raggan, maxaa 
yeelay wax khibrad ahna ma aanan lahi waana ku gacan cuslahay xijiga guriddiisa, muufada 
samaynteedana sidaa ma dhaamo. Laakiin, maadaama aan xigto ahayn, waxay isku dayeen in 
ay i baraan si walba oo aan waxtar ku noqon lahaa.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2 Waxaa sidan oo kale loo dubaa burxabaal ama bur-Yuhuud oo isaga laga sameeyo burka caadiga ah ama 
daqiiqda cad. – Boodhari 

Laba todobaad ka dib ayaa wixii aannu soo gurnay inta dambiilo ka buuxinnay Cadcaddo la 
aadnay. Habeenkaa gudcur ayay ahayd. Annaga oo togga Hurahur [?] is daba qoodaynaynna 
ayaa waxa aan dareemay mas lugta isaga kay maray. Maqaaddiirta ayaa ahayd in aanu i 
qaniinin. Baqdintii inta iga badatay ayaan niyadda iska iri Alloow yaa Cadcaddo mar uun ku 
geeya adiga oo aan cag dhulka dhigin! Habeenkaa ayaan goostay in aanan mar dambe gudcur 
guurayn.  

Waxa aan dhab u dareemay in aan saaxiibbaday culays ku hayo, marka waa isaga tegay. 
Cidaad ayaan inta qaatay badda kalluun yaryar ka soo dabtay oo karsan jiray. Waxa kale oo 
aan dabi jiray “kalluun-xajar.” Qolqollada mawjadahu huleen ee riifka ayaan ka soo 
qabqaban jiray inta gacanta maro ku duubto. Maalmaha qaarkood xeebta ayaan ka ilaashan 
jiray looxaan soo caariday oo mar walba suuq lahayd.  

Waa dambe ayaan la xirtay laba nin oo kalluumaysato ahaa. Meel Cadcaddo shan mayl u 
jidha ayaan tegi jirnay si aan mallay waawayn u soo jillaabanno. Waxa aannu lahayn shabaag 
ilaa 16 mitir dhererku yahay, ballacuna ilaa mitir iyo bar [milgo?]. Looxaan ayaa geesaha 
kaga xirnay si aanay u degin, salka hoosana dhagxaan culculus ayaa sidii baroosin uga haya. 
Shabaagta waxa aannu dhignaa galab walba tobanka saac, subixiina mar hore ayaan toosnaa si 
aan u soo qabqabanno libaax-badeedyada iyo kalluunka kale ee galay. Huuri ayaannu ku soo 
daadgurayn jirnay, aniguna aad ayaan badda ugu xanuunsaday. Kalluunka la soo helo waxaa 
lagu qaybsan jiray sidii qaybtankii xijiga. Kala bar waxaa iska leh ninka shabaagta iyo 
huuriga leh, inta soo hadha kalluumaysatada kale ayaa qaybsata. Kalluun fiican ayaannu soo 
qaban jirnay, siiba libaax-badeedku aad ayuu u badnaa, laakiin wax naga iibsadaa carriga ma 
joogin. Waxa ay noqonaysay in aan Carabiya u dirno oo wixii ka soo baxa suganno. Nasiib 
darro, ninkii madaxda  noo ahaa [maqaddam?] ayaa nagu amar-ku-taagleeyay, markaas 
ayaan go’aansaday in aan isaga tago; in kasta oo aanan garanayn wax kale oo aan qabto.  

Intii aannu kalluumaysanaynnay ayaa reer Cadcaddo u yeerteen nin dooni lahaa oo reer Laas 
Qoray ahaa in uu u soo xiro. Waxaa isu gaaray rar qumman oo ahaa xiji iyo ari [ido ka mid 
yihiin] ay Carabiya u beec gaynayeen. Doonidii oo marsada ku xiran ayaa inta darbad darani 
ku dhufatay oo baroosinka u goysay si xun ugu daafadaysay meel u dhaxaysa Cadcaddo iyo 
Durduri. Dhammaan raggii xoogga lahaa ee labadaa degmo joogay, ayaa u gurmaday in ay 
samatabixyaan doonida. Haddii aannu xoog iyo xeelladdayadii isu gaynnay ayaan ku 
guulasannay in aan bal dhaawac kale ka badbaadinno. Ninkii doonida lahaa reer Cadcaddo 
ayuu dusha ka saaray mas’uuliyadda dhaawaca doonidiisa soo gaaray, wuxuuna ka dalbaday 
in dayactirka loo baahanyahay ay dusha u ritaan. Reer Cadcaddo waxay yeeleen in ay 
kharajka qaar baxshaan laakiin aanay masuuliaydda oo dhan wada qaadi karayn. Mulkiilihii 
wuxuu dacwaddii u gudbiyay Laas Qoray iyo Maxammuud Cali Shire, suldaankii 
Warsangeli.  Suladaankii waxa uu xukumay in reer Cadcaddo ay masuuliyaddu 
dhammaanteed korkooda tahay. Wax kale oo la falaa haddaa ma harin in sidaa lagu 
guddoomo ma aha e.  

Waxa ugu darani waxa uu ahaa heeraabka3 oo isagu burburay in la beddelana u baahnaa. 
Reer Cadcaddo waxay qabanqaabiyeen kooxo rag ah oo dooxooyinka u dhowdhow ka soo 
sahamiya geedkii heeraabka cusub laga qori lahaa. Muddo ayaan wax guul ah laga gaarin 
arrintaa ilaa mar dambe geed ku habboon laga helay meel aad u durugsan oo dooxada Abdo 
ahayd. Koox rag ah ayaa loo diray meeshii si ay heeraabka u soo jaraan. Markaa ayaa loo 
baahday dhambaalside u kala warqaada raggaa iyo magaalada. Aad ayaan dhulkaa u aqiin, 
maxaa yeelay waagii aan carruurta ahaa ayaan mari jiray. Hawshaa ayaan u soo bambaxay in 
aan qabto oo la iigu beddelo cunno, waana la iga yeelay. Intii aan sii socday ayaa jidka roob 
iga helay, markaa ayaan inta gale4 ka galay raashinkaygii timirta ahaa ku cunay oo habeenkii 
u hoyday. Subixii dambe ayaan ka dhaqaaqay. In kasta oo aan dhulka kala garanayay, waxaa 
igu adkaatay in aan abbaaro halkii raggu joogay. Sidaa awgeed ayaan hadba meel joogsaday 
oo dhegaysan jiray wax sanqadh fog ah oo ka baxaysa gudimaha ay geedka ku goynayeen. 
Ugu dambayntii waa helay waana iska la joogi jiray mararka aanan farriimaha qaadayn. Gale 
ayaannu degganayn oo hoos seexan jirnay. Halkaa ayaannu aqoolahayaga cunnadana ku cuni 
jirnay. Quraacdu timir ayay ahayd, qadada iyo cashaduna bariis. Raggaa bil dhan ayay ku 
qaadatay in shaqada ku dhammeeyaan. Dabadeedna saddex rac oo kiiba afartan nin yahay 
ayaa la soo diray si ay geedka Cadcaddo ugu qaadaan. Rac walbaa ilaa dhawr mayl ayuu 
geedka sidayay. Ilaa afar maalmood ka dib ayay magaladii gaareen, anigana halkaa ayaa 
shaqadaydii ku dhammaatay.  

Beryahaa ayaa reerkayagii Cadcaddo agteeda soo degay. Aad ayay iigu canaanteen in aan ka 
soo tegay walaalkay oo kaligay aan kala joogay wax rag waawayn ah. Markaa 17 jir ayaan 
ahaa. Sidaa awgeed ayaan walaalkay ku noqday oo arrinkaygii ka dhaadhiciyay. Wuxuu 
go’aansaday in uu Xulya oo aan cidina ku haynayn isaga yimaado, labadayadii oo wadna 
labadiisii tuludood ayaa reerihii kale ku soo biirnay Cadcaddo. Rati gaar ah ayaa waagaa 
dabadii loo qoondeeyay in uu rakuubsado aniguna aan u hoggaamiyo.   

Markii xagaagii soo dhowaaday ayaa dadkii iyo duunyadiiba xagga oogada u xagaabaxeen, si 
ay hanfiga daran ee meeshu leedahay uga cararaan. Cadcaddo oo xilliga dayrta ilaa dad 1000 
ruux ahi degganaayeen ayaa waxay isugu dhurutay tuulo ilaa 100 qofi ku hartay. Markii 
reerayawgii guureen ayuu walaalkay go’aansaday in uu la negaado labadiisa tuldood, aniguna 
u haro oo ilaasho. Durduri waxaa degganaa nin Axmad la yiraahdo oo geeliisa halkaa sanadka 
oo dhan ku hayn jiray. Halihii Cabdille ayaan kaxeeyay oo ula tegay, si ay geelashu isu 
weheshadaan. Subaxii ayaan lisi jiray oo canaaha walaalkay Cadcaddo ugu gayn jiray. Liska 
xigsiinta ah aniga ayaa gooni u lahaa, fiidmaalkuna aniga iyo walaalkay ayuu noo dhex ahaa.  
Laakiin marka martiyi timaaddo caanaha waa in lala wadaagaa, sida xeerka martisoorka 
Soomaalidu dhigayo. Kulaylku markii uu sii kordhay ayaa geelii caanayareeyay oo 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
3	  Heeraab:	  lafdhabarta	  doonida	  oo	  geed	  aad	  u	  adag	  laga	  qoro.	  Xagga	  hoose	  ee	  kala	  badhka	  ah	  ayay	  dherer	  ugu	  
teedsantahay	  horay	  ilaa	  gadaal.	  Waa	  tan	  isu	  haysa	  feeraha	  (jambiyada)	  labada	  dhinac	  ee	  doonida.	  –	  Boodhari	  
4	  Gale:	  galahani	  ma	  aha	  kan	  caadiga	  ah	  ee	  xoolallaydu	  ku	  nasato	  ee	  waa	  hul	  qar	  dhagax	  ama	  buur	  hoosteed	  ah	  
ka	  qodan	  oo	  dadka	  iyo	  xooluhuba	  ka	  galaan	  roobka	  iyo	  dabaylaha.	  –	  Boodhari	  	  



	  

	  
Dalmar:	  Taariikh	  Nololeedkii	  Ibraahim	  Ismaaciil	  (Q.	  3aad)	  

	  
Copyright © 2013 WardheerNews, All rights reserved 

	  
	  

6	  

caanabiyoobay5. Waxaa taa ugu wacan; xilliyadan waa in labadii beriba la waraabiyaa, halka 
xilliga guga uu u baahanyahay kaliya bishii mar amaba ka sii yar in la waraabsho, maxaa 
yeelay xilligan daaqa ayaa qoyan oo nafaqo wacan leh. Kulaylkii ayaa cirka isku shareeray 
ilaa uu gaaray heer aan loo adkaysan karin. Cadcaddo ayaan dirqi ku tegi jiray aniga oo intaa 
hooska geedba kan kale uga sii gabbanaya milicda. Kabo ma lahayn, markaa ayaa cagaha 
biyo iga galeen kulaylka dhulka darti. Kaaga sii daran e, markii aan tago ayuu walaalkay 
marka uu caanaha tayadarradooda la yaabo igu eedayn jiray in aan biyo ku daray. Taa ayaa 
igu ahayd wax aanan marnaba qaadan karin.  

Xagaagii ayaa dhammaaday, reerahayagiina waa ka soo guureen oogada oo Cadcaddo agteeda 
ayay soo degeen. Labadii halaad ayaan u geeyay, Cabdillena rati kale oo lagu qaado ayaa loo 
helay. Laakiin markii ay geeddi labaad carri fog u qalqaalsheen ayaan isaga haray oo is iri bal 
mar kale nasiibkaaga Carabiya ku jarrab. Waagaa ayaa waxaa ii timi hooyaday oo baaddiyaha 
Laas Qoray ka timi. Lagama sheekayn karo sidii aan labadayaduba isugu faraxnay in aan mar 
kale is aragnay. Markaa waxba ma tari karin iyana sidaa oo kale waxba ima tari karayn. 
Maadaama aanan waxba hayn, waa iska laabatay oo dad kale ayay guryaha uga shaqaysay. 
Waxaan ogeysiiyay in aan Carabiya ku laabanayo, iyaduna waa iga yeeshay. Waa ay iigu 
ducaysay oo xoogaa waano waalid ahna ii sii gunudday. Waxay gaar ahaan iiga digtay in aan  
iska jiro la baashaalka silloon ee dumarka. Aad ayay maalintaa noogu adkaan lahayd in aan 
kala tagno haddii aan ognahay in aannaan dib dambe isu arki doonin.  

Waxa aan maqlay in dooni Mukalla u socotaa ay dhowaan Durduri xoolo ka rari doonto (ari 
isku jir ah). Markaa ayaan inta reerkayagii u tegay neef ari ah xeradii ka sheegtay oo kala soo 
baxay. Aniga iyo inta kaleba waa ogayn in aan ariga qaar leeyahay, in kasta oo walaalkay ka 
dooday arrintaa. Dabadeed inta Durduri la aaday ayaa doonidii neefkaygii la fuulay. Waa ka 
shiraacannay, laakiin saddex ama afar beri ka dib ayaa baddii kacday oo aan dib isaga soo 
laabannay.  

Gacan ayaannu ku soo xirannay, laba todobaad oo kalena Cadacddo ayaannu sii joognay oo 
sugaynnay inta baddu xasilayso. Dabadeed mar kale ayaannu isku daynnay, waana ku 
guulaysannay. Sidaa ayaannu Mukalla bedqab ku nimi saddex ama afar maalmood dabadood.  

 

La soco cutubka 4aad oo ka sii xiise badan, Rabbi idanki. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5	  Caanabiyow:	  eraygan	  ma	  hubo	  ee	  aniga	  ayaa	  iska	  qiyaasay.	  Maxaa	  la	  yiraahdaa	  marka	  neefka	  caanihiisii	  
adkaa	  ee	  jirmiga	  lahaa	  ay	  jilcaan	  oo	  biyobiyo	  u	  ekaadaan	  sababo	  bii’ada	  ama	  nafaqada	  la	  xiriira	  awgood?	  
	  –Boodhari	  	  

